
Беларускае барока 
і каталіцкая царква

У вызначэнні харакгару і напрамку развіцця беларускага мастацтва 
XVII—XVIII стст. прынцыпова важным з’яўляецца анаяіз ролі, узроўняў 
уздзеяння на яго каталіцкай царквы. Рознабаковыя аспекты гэтай прабле- 
мы разглядаюцца гісторыкамі культуры. Аднак і зараз яна далёка ад кан- 
чатковага вырашэння. Асабліва вялікая колькасць пытанняў застаецца 
незакранутай у сувязі з вызначэннем адметнасцей беларускага барока. 
Тыя нешматлікія працы айчынных і замежных ручоных, якія прысвечаны 
названай праблеме, закранаюць у асноўным прыватныя аспекты.

Хрысціянскае светаўспрыманне вызначала ўсе сферы жыцця Рэчы 
Паспалітай — палітыку, ідэалогію, культуру, мастацкую практыку. Дзякую- 
чы яму ажыццяўлялася ўзаемасувязь паміж гэтымі сферамі, узаемаа- 
бумоўленасць іх асобных частак. Носьбітамі тэалагічных канцэпцый былі 
канкрэтныя людзі, прадстаўнікі пэўных этнічных і саслоўных груп. Веравы- 
знанне асобы было той галоўнай кропкай зыходу, у якой перасякаліся і 
прыватныя, і агульнадзяржаўныя інтарэсы, вялікая палітыка краіны і лёс 
канкрэтнага чалавека, асобнай сям'і.

Разам з гісторыкамі трэба прызнаць поліканфесіянальную структуру 
грамадства Рэчы Паспалітай. Яе аснову складалі каталіцкая, уніяцкая і 
праваслаўная канфесіі [1, с.263-271]. У нацыянальнай культуры роля кож- 
най з іх была неаднолькавай, як і адпаведны ўклад, узровень уплываў. 
3 другога боку відавочна перыядычнасць, з якой тая ці іншая канфесіі да- 
мініравала ў дзяржаве, вызначаны фазы іх найбольш актыўнага функцы- 
яніравання. Нарэшце звяртае на сябе ўвагу і спецыфічнасць узаемаад- 
носін названых канфесій. Барацьба, супрацьстаянне, варожасць, адкрытая 
ці тайная канфрантацыя накладвалі адбітак на стан усяго грамадства, па- 
свойму пераламляліся ў яго культуры, мастацтве. Афарбаваны ў пэўнай 
ступені барацьбой, уплыў канфесій з’яўляецца асноўнай рухаючай сілай, 
якая падпарадкоўвала сабе і свецкае жыццё. Спецыфічнасць грамадства 
ўсходніх тэрыторый Рэчы Паспалітай якраз і заключаецца ў тым, што яго 
рэлігійная накіраванасць станавілася неаддымнай часткай усіх галін 
жыцця.

Трэба згадзіцца ўслед за Дж.Арганам, што “перыяд, які называецца 
барока, можа вызначыць як перыяд культурнай рэвалюцыі ў імя ідэалогіі 
капіталізму” [2, с.129], рэвалюцыі, якая была распачата контр-
рэфармацыяй. Гэты тэзіс з невялікімі дапаўненнямі магчыма аднесці і да 
культуры як усёй Рэчы Паспалітай, так і яе беларускіх зямель. Дапаўненні 
датычацца двух момантаў. Першы звязаны з адметнасцямі сацыяльнай 
структуры дзяржавы ў XVII — XVIII стст., дамініруючай роллю шляхты. 
Другі — з наяўнасцю некалькіх уплывовых канфесій, кожная з якіх мела 
сваю сацыяльную і нацыянальную базу. Акрамя гэтых аспектаў існавалі і 
іншыя, дастаткова важныя, аднак вытворныя ад названых.

Даследчыкамі культуры вызначаны не толькі сам факт крызісу ма
стацтва /асабліва выяўленчага/ у перыяд рэфармацыі, але і асноўныя яго 
прычыны [3,с.28-33]. Іканаборчая пазіцыя лідэраў гэтага руху прывяла да 
частковага знішчэння мастацкіх твораў, да забароны стварэння новых.

Вядомыя словы М.Лютэра аб тым, што яму абыякава, ёсць у цэрквах тво- 
; ры мастацтва, ці іх няма, “аднак лепей, калі б іх увогуле не было" 

[4, с.29]. Відавочнай з’яўляецца і тэндэнцыя перанясення акцэнтаў і пры- 
ярытэтаў з выяўленчага ў дэкаратыўна-прыкладное мастацтва і архітэкту- 
ру, з сакральнай сферы ў свецкую, больш інтэнсіўнае развіццё асобных 
жанраў, “нетыповых” для культавага мастацтва. Усё разам не дазваляе 
адназначна ацаніць рэфармацыю ў адносінах да мастацтва як адмоўную 
з’яву. Аднак агульная накіраванасць запавольвання эвалюцыйных пра- 
цэсаў у культуры відавочна.

Пазіцыя прадстаўнікоў контррэфармацыі ў адносінах да мастацтва бы
ла іншай. Аб ёй можна меркаваць па пастановах Трыдзенскага сабора 
1563 г., сэнс якіх звадзіўся да карэннага перагляду ролі мастацтва ў 
царкве і, такім чынам, пазбаўпення праціўнікаў аднаго з галоўных козыраў 
у іх крытыцы каталіцкага Рыму. Трыдзенскі сабор пастанавіў выдаліць з 
храмаў тыя творы мастацтва, якія не адпавядалі афіцыйнай дактрыне, 
устанавіць сістэму кантролю пры стварэнні новых, праводзіць жорсткую 
барацьбу з усялякімі праяўленнямі паганскіх настрояў, якія заключаліся 
галоўным чынам у следаванні ідэалам антычнасці і Адраджэння [5].

Ідэя аб захаванасці сакральнага мастацтва ў рэчышчы, абумоўленым 
дагматыкай, рытуалам і каталіцкай традыцыяй, сутыкнулася на тэрыторыі 
Рэчы Паспалітай з дастаткова моцнай апазіцыяй. Рэалізацыя патрабаван- 
няў Трыдзенскага сабора, якія мелі з аднаго боку, кансерватыўна- 
рэгламентуючы сэнс, а з другога, зыходзячы з арыстоцелеўскай ідэі, 
павінны былі кранаць, павучаць, прыносіць задавальненне /movere, 
docere, delectare/, у рэальных жыццёвых сітуацыях аказваліся цяжка 
здзяйсняльнымі. Афіцыйную дактрыну трэба было прыстасоўваць да сар- 
мацкай светапогляднай канцэлцыі шляхты, якая ўжо склалася і імкліва 
развівалася. Роля гэтага саслоў’я ў грамадстве была вызначальнай, па- 
колькі ў руках шляхты знаходзіліся не толькі галоўныя кіруючыя дзяр- 
жаўныя пасады, але і матэрыяльныя сродкі. Фарміраванне сармацкага 
светапогляду, спосабу жыцця ішло паралельна з эвалюцыяй канцэпцый 
посттрыдзенскай каталіцкай царквы. Адбывалася сарматызацыя ка- 
таліцызму, прыстасаванне яго да звычаяў, быту, поглядаў, да існуючых 
культаў святых. Ва ўмовах пэўнай ідэялагічнай закрытасці грамадства, 
вызначаным яго кансэрватызме, касцёл не атрымаў бы шырокай 
падтрымкі ні з боку арыстакратычных колаў, ні, тым больш, з боку сярэд- 
няй шляхты, калі б заставаўся непахісна на лазіцыях пастаноў сабора 
1563 г. Таму на працягу некалькіх дзесяцігоддзяў адбываўся і вымушаны, і 
свядомы паступовы адыход касцёла ад першапачатковай жорсткай рэгла- 
ментацыі ў мастацкім аздабленні храмаў, у вырашэнні самога працэсу 
адпраўлення культу, нарэшце ў паўсядзённым жыцці вернікаў.

Разам са зніжэннем рэгламентуючых нормаў атрымала пашырэнне 
яшчэ адна своеасаблівая з'ява. Каталіцкая дактрына на землях Рэчы 
Паспалітай станавілася ўсё больш афарбаванай у дзяржаўна- 
нацыянальныя таны. Яна аб’ядноўвалася з сармацкімі настроямі шляхты. 
У мастацкай практыцы гэта выказвалася ў змяненні тэматыкі работ, якія 
дапасоўваліся да мегаламаністычных уяўленняў, да місіянерскіх самаа- 
цэнак шляхты, у пашырэнні агіяграфічных твораў, ва ўсё большай іх быта- 
апісальнасці. Сарматызацыя каталіцызму абумоўлівалася не толькі 
ўнутранымі, агульнадзяржаўнымі прычынамі, але і той гістарычнай сітуа- 
цыяй, якая была ўласціва ва ўсёй Еўропе. Аднак, калі працэс укаранення, 
умацавання нацыянальных рыс у каталіцкай царкве ў еўрапейскіх краінах

атрымліваў хуткае завяршэнне /ці не распачынаўся ўвогуле/, то на 
ўсходніх землях Рэчы Паспалітай ён не вычарпаў сябе да канца XVIII ст.

Гэтыя назіранні адлюстроўваюць мастацкую сітуацыю ва ўсёй Рэчы 
Паспалітай. Для характарыстыкі становішча каталіцкага мастацтва на яе 
ўсходніх тэрыторыях не апошнюю, а магчыма I вызначальную ролю 
адыграла суседства з праваслаўнай царквой,тыя глыбокія традыцыі, якія 
не знікалі на працягу некалькіх стагодцзяў. Яны падтрымліваліся таксама 
пастаяннымі сувязямі беларускага праваслаў'я з Масквой, Кіевам. Уніяцкая 
царква, зыходзячы з таго, што мастацкае вырашэнне яе абрадаў арыента- 
валася на праваслаўныя ўзоры, была яшчэ адным важным асяродкам 
інавацыйных уплываў на каталіцызм. Вызначыць і прасычыць гэтыя 
ўздзеянні немагчыма на старонках артыкула. Таму абмяжуемся толькі кан- 
статацыяй гэтага факта. Мадыфікаваныя якасці каталіцкага мастацтва на 
ўсходніх землях Рэчы Паспалітай пры супастаўленні з заходнімі і цэн- 
тральнымі раёнамі краіны, вызначаюцца сваеасаблівай сур'ёзнасцю, 
прастадушшам, адметнай сімволікай, часам прымітывізмам, “неза- 
мутнённасцю” вобразных пабудоў — рысамі, абумоўленымі традыцыяй, 
звернутасцю да народных вытокаў.

Хаця сарматызацыя каталіцызму ў беларускай культуры не дала яскра- 
ва выказаных і дакладна рэалізуемых ліній, здольных адлюстроўваць 
гэтую тэндэнцыю ўвогуле, яна ўтварыла некалькі агульнасцей, узаемазвя- 
заных адна з другой. Яны заўважаюцца ў мемарыяльнай скульптуры, 
пластычным убранні алтароў, дэкаратыўным аздабленні і роспісах ка- 
таліцкіх і уніяцкіх храмаў, алтарных абразах, кніжнай і станковай графіцы.

Такім чынам, можна канстатаваць, што каталіцкая царква ў посттрыд- 
зенскі перыяд зменьвала свае адносіны да мастацтва. Ад жорсткай рэгла- 
ментацыі, абмежаванняў, цэнзуры, “пурытанскіх” выгнанняў асобных сцэн, 
сюжэтаў, вобразаў, яна прыйшла да ўсведамлення важнасці мастацтва, да 
ацэнкі яго як дзейснага сродку ў фарміраванні ўяўленняў і культавай ары- 
ентацыі асобы. 3 аднаго боку, гэта быў свядомы працэс, які накіроўваўся 
Рымам, каардынаваўся духоўнай ўладай дзяржавы. Разам з тым трэба 
прызнаць, што на вызначаных узроўнях, на пэўных слаях мастацкага 
развіцця ўзніклі настроі, тэндэнцыі, непадуладныя волі кіраўніцтва касцё- 
ла. Менавіта на гэтых этапах форміраваўся адметны варыянт каталіцкага 
мастацтва, абумоўлены спосабам жыцця, традыцыямі, поглядамі вернікаў, 
паходжаннем, падрыхтоўкай кліру. У супастаўленні польскага і беларуска
га каталіцкага мастацтва ўзнікае шэраг аналогій. Яны даюць магчымасць 
для параўнанняў, сведчаць аб агульных заканамернасцях. Што датычыцца 
дынамікі шляхоў, асобных прыватных з'яў, то беларускае мастацтва дэ- 
манструе свае адметныя рысы, у якіх канцэнтруюцца адхіленні ад сярэд- 
няга ўзроўню.

Усё выкпадзенае вышэй уяўляе сабой агульныя назіранні ў сувязі з 
заканамернасцямі развіцця каталіцкай дактрыны ў галіне мастацтва. Таму 
мэтазгодна спыніцца на пытаннях рэалізацыі гэтай дактрыны адпаведна 
канкрэгным умовам. Як ужо адзначалася, яна мела свядомы і адносна- 
кантралюемы характар. Магчыма гаворка і аб пэўных стылістычных сутык- 
неннях, аб відавых і жанравых дыферэнцыяцыях, аб узаемапранікненнях 
знешніх уплываў, аб мадыфікацыях адпаведна вызначаным гісторыка- 
палітычным і саслоўным ўмовам. Адбывалася своеасаблівае перасячэнне 
патокаў — агульнага, уласцівага еўрапейскаму мастацтву, і таго, які 
складваўся пад уздзеяннем нацыянальна-стадыяльных умоў. Аднак 
прызнанне гэтага яшчэ не азначае адказу на шырокае кола пытанняў. На- 
прыклад, чаму адбывалася вылучэнне своеасаблівай саслоўна-

нацыянальнай лініі ў мастацтве касцёла, у чым прычына яе дамінавання 
на працягу XVH-XVIII стст.? Нарэшце, у якой меры мастацтва, што культы- 
віравалася каталіцкай царквой, адлюстроўвала характэрныя асаблівасці 
нацыянальнай культуры, яе традыцый ? ,

Ва ўсей праблематыцы беларускага мастацтва XVII-XVIII стст. 
акрэслена выступав праблема механізму рэалізацыі посттрыдзенскай 
дактрыны. Галоўныя абавязкі былі ўскладзены на навучальныя ўстановы, 
якія ўтрымліваліся каталіцкімі ордэнамі. Напрыклад, ў сферу ўвагі езуіцкіх 
калегіумаў уваходзіла: арганізацыя шматузроўневай сістэмы навучання, 
фарміраванне комплексу дысцыплін, развіццё творчых здольнасцей мо- 
ладзі. Таму акцэнты часта пераносіліся на вывучэнне антычнай спадчыны, 
на свабоднае авалоданне тэхнічнымі сродкамі выканання літаратурных 
твораў [6 , с.309-337]. Вялікую ролю ў гэтым адыгрываў школьны тэатр. ён 
аб’ядноўваў розныя віды мастацкай Дзейнасці — літаратуру, харэаграфію, 
музыку, акцерскае майстэрства, дэкаратыўнае мастацтва. У сваёй аснове 
школьныя спектаклі не столькі паўтаралі касцельную службу, колькі рых- 
тавалі асобу да адэкватнага ўспрымання таго, што адбывалася на месе. 
Сімвалічнасць, метафарызм спектакляў мелі безумоўныя кропкі сутыкнен- 
ня з сакральным дзействам [7, с. 13-72].

Калі разглядаць у гэтым плане мастацкае вырашэнне інтэр’ера касцёла, 
то яно, праіснаваўшы амаль нязменна на працягу XVII-XVIII стст. уяўляла 
сабой дастаткова завершаную сістэму. У ёй аб'ядноўваліся статычныя і 
дынамічныя формы, колер, гук. Кожнай частцы адводзілася сваё месца, 
суразмернае з агульным, — менавіта так, як вырашаўся спектакль. Аднак, 
калі глядач у тэатральнай зале заставаўся назіральнікам, то вернік, які 
прысутнічаў на службе ў касцёле, быў яе ўдзельнікам. Словы Бібліі, якія 
гучалі з амбона, атрымлівалі сваеасаблівае адлюстраванне, дапаўненне ў 
алтарнай пластыцы, манументальным жывапісе, дэкаратыўным аз- 
дабленні. Напрыклад, вырашэнне інтэр'ера касцёла Божага Цела ў 
Нясвіжы, заснавана на тым, што тэма еўхарыстычных гімнаў знаходзіць 
адлюстраванне не толькі ў алтарным абразе “Тайная вячэра", але і ў сара- 
ка манументальных жывапісных кампазіцыях, якія змешчаны на скляпен- 
нях галоўнага і бакавых нефаў, трансепта, у барабане і купале [8, с,31- 
38]. Не.менш складаную сістэму аздаблення, у якой аб’яднаны скульптура 
і жывапіс, маюць касцёлы езуітаў у Гродне, францыдканцаў у Пінску, 
аўгусцінцаў у в.Міхалішкі (Гродненская вобл.), Ларэтанская капэла касцёлг 
бернардзінцаў у Гродне, шэраг іншых культавых пабудоў, убранне 
інтэр'ераў якіх было выканана ў другой палове XVII-XVIII стст.

Уплыў каталіцкай царквы можна прасачыць і на прыкладзе паратэат- 
ральных прадстаўленняў. Яны, як частка духоўнага і мастацкага жыцця 
вышэйшых і сярэдніх слаёў грамацтва, неслі на сабе агульнабарочны ад- 
бітак [9, с.229-254]. У іх таксама праявілі сябе тыя нормы і правілы, як і ў 
бясспрэчна культавых аб’ектах. Паратэатральныя прадстаўленні не абмя- 
жоўваліся толькі сакральнай сферай. Акрамя звычайных спектакляў на 
рэлігійныя тэмы, касцельных свят, пахавальных цырымоній, да іх можна 
аднесці забаўляльныя спектакпі і святкаванні ў маёнтках — феерверкі, 
маскарады, ушанаванні пэўных датаў, падзей або асоб. Кожнае з такіх 
прадстаўленняў уяўляла сабой сінкрэтычную з’яву, вырашалася з шырокім 
выкарыстаннем жывапісу, скульптуры, твораў дэкаратыўна-прыкладнога 
мастацтва, дэкарацый, аказіянальнай архітэктуры. За невялікім выключэн- 
нем усе яны, прама ці ўскосна, былі акрэслены межамі рэлігійных уяўлен- 
няў, а іх сцэнарыі, тзматыка, сюжзты часцей за ўсё складаліся прад- 
стаўнікамі касцёла.

Як бачна, ва ўсіх пералічаных прыкладах заўважаецца адзіная ха
рактерная асабліваць.1 Каталіцкая царква актыўна выкарыстоўвала у межах 
сваіх інтарэсаў, абапіраючыся на эмацыянальнасць, вобразнасць, пат- 
этычную выразнасць барочнага стылю. Нават свецкае мастацтва, яго най- 
больш масавыя, прадстаўнічыя формы, знаходзілася пад наглядам касцё- 
ла. Такое падпарадкаванне мела як адмоўныя, так і станоўчыя бакі. Віда- 
вочна стрымліваючая, нівеліруючая тэндэнцыя. Аднак менавіта яна спры- 
яла актыўнаму ўваходжанню ў беларускае мастацтва агульнаеўрапейскіх 
культурных здабыткаў, садзейнічала фарміраванню ў прафесійным ма- 
стацтве нацыянальна-адметных рыс.

S U M M A R Y  
Principles of attitude (to are) typical of catholic church are dealt with in the 

article. Laws of using sculpture and monumental painting in church interiors are 
defined. Peculiarities of Sarmat canholicism, its spread in lands in the XVII-XVIII 
centuries are characterised.

